
শ্ৰীমদ্ভাগৱদগীতা।




তৃতীয় অধ্যায়।



 


শোকপঙ্কনিমগ্নং যঃ সাংখ্যযোগোপদেশতঃ। 

উজ্জহাবাৰ্জ্জুনং ভক্তং স কৃষ্ণঃ শৰণং মম॥ 

জ্যায়সী চেৎ কৰ্ম্মণস্তে মতা বুদ্ধিৰ্জ্জনাৰ্দ্দন। 

তৎ কিং কৰ্ম্মণি ঘোৰে মাং নিয়োজয়সি কেশৱ॥







পদ।






অৰ্জ্জুন আকুল ভৈলা শোকপঙ্কে পৰি। 

স্বভক্তক সাচ্ছ্যযোগে তৰাইলন্ত হৰি॥

হেনয় কৃষ্ণৰ পদে মোৰ নমস্কাৰ। 

কৰ্ম্মযোগ কহিবোহো তৃতীয় অধ্যাৰ॥

অৰ্জ্জুনে বোলন্ত শুনিয়োক মহাভাগ।

জ্ঞানক প্ৰশংসা কৰি কহিলাহা আগ॥

আছোক বিস্তৰ কাল মৰণ সময়। 

ব্ৰহ্মক স্মৰিয়া মৰি ব্ৰহ্ম পদ পায়॥

ইদানীক কৰ্ম্ম কৰিবাক পাবে পুন। 

তোমাৰ বাক্যক বুঝিবাক পাৰে কোন॥ 

যুদ্ধ হিংসাত্মক কৰ্ম্ম ঘোৰ অনিৰ্ব্বাৰ। 

তাত কেন মোক প্ৰবৰ্ত্তোৱা বাৰ বাৰ॥

বোলা ক্ষত্ৰিয়ৰ ধৰ্ম্ম যুদ্ধেসে প্ৰধান। 

কৰ্ম্ম নকৰিলে বোলা নোপজয় জ্ঞান॥

তোমাৰ বাক্যত থাকি ভ্ৰমে মোৰ মন। 

জ্ঞান কৰ্ম্ম কোন শ্ৰেষ্ঠ কহ জনাৰ্দ্দন॥

কৃষ্ণে বোলে মই যেন কহিলো পূৰ্ব্বত। 

জ্ঞান কৰ্ম্ম কহিলোহো দুই গোটা পথ॥

তাহাৰ নিৰ্ণয় কহো শুন তত্ত্ববোধ।

লড়বুলি লোভ দিয়া পিয়াৱৈ ঔষধ॥ 

বিনা সত্ত্ব বুদ্ধি মন সুস্থ নোহে যাৰ। 

মনৰ চঞ্চল জ্ঞানে নাহি অধিকাৰ॥

